
YONA
Yonaꞌa mago polofeti vekamo maiꞌneno

Gotitegati gemo alinineno aeno hakalo huno
hapa paiꞌniye. Gotiꞌa Yonafeꞌmo, alo huka alopa
taonimo Niniva taonifiꞌmo uka geꞌnimo aeka
hakalo huka hapa paitekaeꞌmo ge hapauvo,
huno ha paiꞌniye. Ha paiꞌniyaꞌmonanafa
Goti geꞌamo akame osuno aune hetaleno
Tasisi taonifiꞌmo visiyafeꞌmo sipifiꞌmo haino
maiꞌniye. Neꞌvigenoꞌaeꞌmo lusi yasimo aliꞌnigeꞌa
sipifiꞌmo aliꞌya neꞌaliya vayaꞌmogi Yonaꞌa
asagauꞌa anipiꞌmo yaga auꞌa ataleꞌnageno
alopa noyamemoꞌa alino nakaiteno uno ani
agiꞌnaleꞌmo Yonaꞌmo mu valino ateꞌniye.
Halate Gotiꞌa Yonaꞌmo alino ateꞌnigeno uno

Niniva taonifiꞌmo maiꞌnaya vayaꞌaifeꞌmo, Gotiꞌa
Niniva taonimo alino hano huno atalegaiye,
huno hapa paiꞌnigeꞌa afiteꞌa apaipamo aliꞌa afe
leꞌnae. Apaipamo aliꞌa afe leꞌnageno Gotiꞌa
oꞌapamagiꞌniyaꞌmofeꞌmo Yonaꞌa ohauꞌnigeno
aipamo leꞌniye. Gotiꞌa Yonaꞌmo alino api aino
ateteno, nagaemo Niniva vayaꞌaifeꞌmo nahau
huꞌna neꞌapatova kavaꞌmo alagepa kavaꞌmo
haneꞌniye, huno ha paiꞌniye.
Yesu Kalaisiꞌa Yonafeꞌmo ava gemo huno Yu

vayaꞌaifeꞌmo hapa paiꞌniye. Matiyu 12:38-41
gemo haneꞌnigi agetapa lekana paiyo.

Yonaꞌa ataleno aune hetaleno uꞌniya gemae
1 Ala kava neꞌmoꞌa Yonaꞌmo Amitai

mafaꞌneeꞌmo ha painoꞌaeꞌmo, 2 Alo huka alopa

taonimo Niniva taonifiꞌmo uka ge hapauvo. Lusi
hosu kavaꞌmo nehageꞌna apakeꞌnove, huno ha
paiꞌniyaꞌmonanafa 3Yonaꞌa Ala kava netegatiꞌmo
ataleno aune hetaleno Tasisi taonifiꞌmo ugefeꞌmo
huꞌniye. Ataleno uno Yopa taonifiꞌmo lamino
Tasisi taonifiꞌmo ugefe huꞌniya sipimo miya
faiteno sipifiꞌmo haino maiꞌniye. Yonaꞌa Ala
kava netegatiꞌmo ataleno aune hetaleno uꞌniye.

4 Aune hetaleno neꞌvigenoꞌaeꞌmo Ala kava
neꞌmoꞌa lusi lokiya yasimo alino ateꞌnigeno solo-
vala aniteꞌmo alinino eꞌniye. Lusi yasimo alige
ko aige huꞌnigeno aniꞌmoꞌa aino holakau holakau
huno sipimo aeno atava aisiya agufa kavaꞌmo
huꞌniye. 5 Sipifiꞌmo aliꞌya neꞌaliya vayaꞌmogi lusi
kava huꞌa apamoꞌya aiꞌa hapausoli huteꞌapaeꞌmo
gotiꞌapimogifeꞌmo apamete apamete huꞌa, laha
mao lahamao, huꞌa keya aeꞌnae. Sipimoꞌmokana
osisiyafeꞌmo sipifiꞌmo haneꞌniya kagemi yaꞌmo
aliꞌa anipiꞌmo yaga auꞌa ataleꞌnae. Ani kava
huꞌnagenoꞌaeꞌmoYonaꞌa anagamooꞌmaiꞌnifa sip-
imo afepilagamo lamino au kaleno maiꞌniye.

6 Sipifiꞌmo aliꞌya neꞌaliya vayaꞌaiteꞌmo yagaino
neꞌapateya vekamoꞌa ageyana Yonaꞌa afaꞌageꞌmo
au kaleno maiꞌnigeno agetenoꞌaeꞌmo, Na kava
higekaeꞌmo kau kaleka maiꞌnane. He tika ka-
gaika gotikamofeꞌmo keya aeka ge huvo. Ofal-
isunafeꞌmo afiteno laha maesifi laha oꞌmaesifigi
ge huka afi go, huno ha paiꞌniye.

7 Sipifiꞌmo aliꞌya neꞌaliya vayaꞌmogi apakaiꞌapi
apakaiꞌapimo huꞌapaeꞌmo, Lagitimo avoꞌmo
kaeteta kupiꞌmo ai maleꞌneta kupatiꞌmo ina
la agimo alisupi mani neꞌaluna hanageke

yaꞌmo aepa vekamo agaemae, huta agegaune,
huꞌa huꞌnae. Ani kava huteꞌa Yona agimo
aliꞌnae. 8 Apakaemo Yonafeꞌmo, Mani neꞌaluna
hanageke yaꞌmo aepa vekaꞌamo ina laꞌae. Na
kava higekaeꞌmo sipifiꞌmo maiꞌnane. Kagaemo
haiya kotega vekamo maiꞌnane. Haiya nofi
vayapati vekamo maiꞌnane, huꞌa loka huꞌa afi
geꞌnae. 9 Afi geꞌnagenoꞌaeꞌmo, Himulu nofi
vekamo maiꞌnove. Ala kava neꞌmo kokuꞌnapi
neꞌmaiya Gotiꞌmo solovala aniꞌe mopaꞌeꞌmo
alo huꞌniya Gotifeꞌmo mono nehuva vekamo
maiꞌnove huno hapa paiꞌniye. 10 Ani gemo
afiteꞌapaeꞌmo sipifiꞌmo aliꞌya neꞌaliya vayaꞌmogi
lusi kava huꞌa apamoꞌya aiteꞌa, Kagaemo
lusi hosu kavaꞌmo huꞌnane, huꞌa ha paiꞌnae.
Hogoteno yasimo oꞌaliꞌnigenoꞌaeꞌmo Yonaꞌa,
Nagaemo Ala kava netegatiꞌmo ataleꞌna naune
hetaleꞌna neꞌove, huno hapa paiꞌnigeꞌa ago
afiꞌnayaꞌmofeꞌmo lusi hosu kavaꞌmo huꞌnane,
huꞌa ha paiꞌnae. 11 Solovala aniꞌmoꞌa lusi
kava huno ayamukiki huno magoꞌe magoꞌe
huno aino holakau holakau huꞌnigeꞌapaeꞌmo
sipifiꞌmo aliꞌya neꞌaliya vayaꞌmogi Yonafeꞌmo,
Kagaetegamo na kava hisunageno aniꞌmo
afaꞌa hanesigeta ugune, huꞌa afi geꞌnageno
12 Yonaꞌa, nasagautapa yaga auta natalegenoꞌao
aniꞌmo afaꞌa haneno, huno hapa paiꞌniye. Ago
afiꞌnovana aniꞌmoꞌa lapakaetegamo lusi kava
huno aino holakau holakau nehiya kavaꞌmo
aepa vekamo nagaekeꞌmo maiꞌnove, huno hapa
paiꞌniye.

13 Sipifiꞌmo aliꞌya neꞌaliya vayaꞌmogimo ani

agiꞌnaleꞌmo visayafeꞌmo latapa kayotetiꞌmo
apaya mukiki huꞌa aniꞌmo avaleꞌa apakamelaga
ataleme ataleme uꞌnayana ani agiꞌnaleꞌmo
malage huꞌa oꞌuꞌnageno yasimo alige aniꞌmoꞌa
magoꞌe magoꞌe huno aino holakau holakau
huge huno maiꞌniyaꞌmofeꞌmo afaꞌa oꞌuꞌnae.
14 Apakaemo Ala kava nefeꞌmo, Ala kava
nene, huꞌa, Mani vekamo asagauta anipiꞌmo
yaga auta atalegaunaꞌmofeꞌmo ani kavaꞌmo
anonaꞌatimo alagi olategeta afaꞌa maino.
Vayaꞌmo neꞌapamagiya vayaꞌmo agoti huka
neꞌapatana kava huka agoti huka olato. Ala
kava nene, Kagaemo ani kavaꞌmo alika lave
liꞌnane, huꞌa ha paiteꞌa 15 Yonaꞌmo asagauꞌa
anipiꞌmo yaga auꞌa ataleꞌnagenoꞌaeꞌmo aniꞌmo
aino holakau holakau osuno afaꞌa haneꞌniye.
16Sipifiꞌmoaliꞌya neꞌaliya vayaꞌmogi ani kavaꞌmo
ageteꞌapaeꞌmo Ala kava nefeꞌmo lusi kava huꞌa
koli huteꞌa afumo amagiꞌa Gotiꞌmo ofalinimo
amiteꞌa mago alagepa kavaꞌmo hisayafeꞌmo
magoke magoke vayaꞌmogi, ina kava hugune,
ma kava hugune, huꞌa hute hute huꞌnae. 17 Ala
kava neꞌmoꞌa alopa noyamemo alino ateꞌnigeno
uno aka huꞌneno Yonaꞌmo alino nakaitalegeno
lamino loleꞌe magoꞌe felugaꞌe haniꞌilagaꞌeꞌmo
noyamemo agupafiꞌmo maiꞌniye.

2
Yonaꞌa Gotifeꞌmo nunumu huꞌniya gemae

1 Yonaꞌa noyamemo agupafiꞌmo
maiꞌnenoꞌaeꞌmo Ala kava neꞌmo Gotiꞌamofeꞌmo
nunumu huꞌniye. 2 Nunumu hunoꞌaeꞌmo, Ala

kava nene, Alopa hanageke yaꞌmo aliꞌneꞌna
naipafiꞌmo lusi kava huno nagafu kiꞌnigeꞌnaeꞌmo
kagaefeꞌmo keya aeꞌna ge huꞌnogekaeꞌmo
geꞌnileꞌmo aeka atagaina hukaeꞌmo naha
maeꞌnane. Nagaemo faliꞌnaya vayaꞌmo uꞌa
maiꞌnaya kotegaeꞌmo agiꞌamo Siyo kotegatiꞌmo,
naha mao, huꞌna keya aeꞌna ge huꞌnogekaeꞌmo
geꞌnimo afiꞌnane. 3 Kagaemo alika yaga auka
nataleꞌnanageꞌna emiꞌneꞌna solovala aniꞌmo
afepilagamo maiꞌnove. Aniꞌmoꞌa faino ku
aiteno alagi aeno nati kaeꞌniye. Aniꞌmoꞌa lusi
kava huno ayamukiki huteno aino holakau
huno aeno naga seteno aeno nati kaeꞌniye.
4 Ago alika naha faika nataleꞌnanaꞌmonanafa
halate kagae aote mono nofeꞌmo aulu
hegauve. 5 Aniꞌmoꞌa aeno naga seno aeno nati
kaeꞌnigeꞌna navamusaꞌmo noꞌauve. Solovalapi
kahaumoꞌmo nagenopaleꞌmo kino nati kaeꞌniye.
6 Nagaemo ave aiyafiꞌmo emiꞌneꞌnogenoꞌaeꞌmo
kaꞌnimo akanino nateꞌneno natafauno
nateꞌniyaꞌmonanafa kagaemo Ala kava
neꞌnimogamo nagufamo kasalisiya kelifatiꞌmo
navalelika haikeka nateꞌnane. 7 Ala kava
nene, Falisuva agufa naipamo kaliꞌniye,
huꞌna huteꞌna kagaefekeꞌmo nagesamo afiꞌna
ho huteꞌna nunumu huꞌnova geꞌnimoꞌmo
kagae aote mono nopiꞌmo faleno haiꞌniye.
8 Aigofe gotiꞌapimogifeꞌmo mono nehaya
vayaꞌmogi kahau huka apatesana Gotigamo
ago kataleꞌnae. 9 Kataleꞌnayaꞌmonanafa yokemo
huꞌna kagikaleꞌmo aliꞌna asaga huguve. Mago
ofalinimo kamigekana huꞌna navayafatiꞌmo
kagikaleꞌmo aliꞌna asaga huguve. Ani kava

huguve, huꞌna nagoꞌya ataleꞌna kaha paiꞌnova
gemo amagiꞌna oꞌatalegauve. Ala kava
neꞌmokeꞌmo vayaꞌai apakufamo alino katino
neꞌapate, huno nunumu huꞌniye.

10 Ala kava neꞌmoꞌa noyameeꞌmo ha paigeno
uno ani agiꞌnaleꞌmo Yonaꞌmomu valino ateꞌniye.

3
Yonaꞌa Niniva taonifiꞌmo uꞌniya gemae

1-2 Halate Ala kava neꞌmoꞌa Yonafeꞌmo, Alo
huka alopa taonimo Niniva taonifiꞌmo uka ago
kaha paiꞌnova gemo aeka hakalo huka hapa
paiyo, huno ha paiꞌniye. 3 Ha paiꞌnigeno
Yonaꞌa Ala kava neꞌmo geꞌamo afiteno alo
huno Niniva taonifiꞌmo uꞌniye. Niniva taonimo
alopa taonimo haneꞌniye. Mago vekamoꞌa ani
taonifiꞌmo magokayaga atupalegatiꞌmo usiyana
loleꞌe magoꞌe felugaꞌe haniꞌilagaꞌeꞌmo maime
maime uno magokayaga atupalegamo avaꞌyi
hisiya agufa alopa taonimo haneꞌniye. 4 Yonaꞌa
ani taonimo magokayaga atupalegatiꞌmo uno
magoke felugamomaiteno uno taoni folagapiꞌmo
muki vayaꞌaifeꞌmo, Fotiꞌa afinaꞌmo utesigeno
Gotiꞌa Niniva taonimo alino hano huno ataleteno
alino lapagoꞌya lagauno lapatalegaiye, huno
aeno hakalo huno hapa paiꞌniye. 5 Niniva
taonifiꞌmo maiꞌnaya vayaꞌmogimo Goti geꞌamo
ani gemo afiteꞌapaeꞌmo, lama gemo huꞌniye,
huteꞌa apakesa afiꞌa fatago huꞌnae. Lagaemo ina
agufa vayaꞌmogitaꞌe ala lagi vayaꞌmogitaꞌeꞌmo
laipamo alita afe leteta neꞌyaꞌmo mosiꞌneta kogu

agufa kukenamo alita vaiteta maigune, huꞌa
huꞌnae.

6 Ala kini vekaꞌapimo Niniva vayaꞌaiteꞌmo
yagaino neꞌapateya vekamoꞌa ani gemo
afitenoꞌaeꞌmo yagaino neꞌapateya siateꞌmo fai
maiꞌniyatetiꞌmo he tino vailiꞌneno yagaino
neꞌapateya kukenaꞌamo asagino maleteno
kogu kukenamo alino vaiteno laꞌnefafiꞌmo
itopale maiꞌniye. 7 Agaemo mago keꞌaepa
gemo huteno Niniva vayaꞌaitegamo ataleꞌnigeno
uneno huꞌniye. Ani gemo hunoꞌaeꞌmo, Ala
vekatapimoꞌnaꞌe yahauve vayaꞌeꞌmo keꞌaepa
gemo hu maleꞌnone. Ani gemo hutaeꞌmo, Muki
vayaꞌamogitapamogi pulumakagi sipisipimogi
hutapa aniꞌmo oꞌnege neꞌyaꞌmo oꞌnege
hutetapa afaꞌa mositapa maiyo. 8 Muki
vayaꞌamogitapamo kogu agufa kukenamo
alita vaitetapa afumo kogu kukenamo alita
kofitapa apateyo. Gotifeꞌmo lokiya vaitapa
nunumu hiyo. Muki vayaꞌamogitapamo lapaote
lapaote hutapa hosu kavatapimo ataletetapa
vayaꞌmo neꞌapamagiya kavaꞌe kaveta nehaya
kavaꞌeꞌmo ataletetapa maiyo. 9 Gotiꞌa ani
kavaꞌmo huguve, huno huꞌniya geꞌe aipamo
leno lateꞌniya kavaꞌeꞌmo atalesifi oꞌatalesifigeta
ofalisunafeꞌmo amalageka huta agegaune, huno
hapa paiꞌniye.

10Ani kava huꞌa hosu kavaꞌapimo ataleꞌnageno
Gotiꞌa apaketenoꞌaeꞌmo aipa agesamo alino afe
leteno ani kavaꞌmo huguve, huno hapa paiꞌniya
kavaꞌmo osuno ataleꞌniye.

4
Gotiꞌa aipamoꞌmo falu huno ap-

ateꞌnigenoꞌaeꞌmo Yonaꞌa aipamo leꞌniya gemae
1 Gotiꞌa huꞌniya kavafeꞌmo Yonaꞌa alagi

ohauꞌnigenoꞌaeꞌmo aipamo leꞌniye. 2 Yonaꞌa
nunumu hunoꞌaeꞌmo, Ala kava nene, huno,
Koꞌnimo ataleꞌna oꞌmeꞌnova afinaꞌmo ani
kavaꞌmo hugane, huꞌna huꞌnofiye. He, ani
gemo ago huꞌnove. Ani kavaꞌmo hugane,
huꞌna nagesamo afiꞌnovaꞌmofeꞌmo ataleꞌna
naune hetaleꞌna Tasisi taonifiꞌmo ugefeꞌmo
huꞌnove. Ago afiꞌnovana kagaemo fiku hapa
maeka apamiteka kahau huka neꞌapatana
Gotigamo maiꞌnane. Kaipamo malage huno nole.
Kahau kayamopafiꞌmo kahauꞌniya kavaꞌmo
asole kavakamo haneꞌniye. Kagaemo vayaꞌmo
apamagisanafeꞌmo okahauꞌniyaꞌmofeꞌmo
kaipa kagesamo alika afe nelane. 3 Ani
kava nehanaꞌmofeꞌmo Ala kava nene, huꞌna,
Hemenimo afaꞌa neꞌmauva yaꞌnileꞌmo aligeꞌna
ago falino. Afaꞌa maisuvana kanale osugiye.
Kanale kavanageꞌna afaꞌa faliguve, huno
nunumu huꞌniye. 4 Ala kava neꞌmoꞌa, Yonao,
huno, Kaipamo neleya kavakamoꞌa kanale
kavaꞌmo nehapiye, huno afi geꞌniye. 5 Yonaꞌa
taonifatiꞌmo ataleno malaga lamino yegemo
haine neꞌeya kategamo uno uluna noꞌmo kiteno
ulunapiꞌmo maiꞌneno taonifiꞌmo na agufa
kavaꞌmo afole aisifi huno agava maiꞌneno ageno
maiꞌniye.

6 Ala kava neꞌmo Gotiꞌa yegemo oꞌalesigeno
ulunapiꞌmo maisiyafeꞌmo nofifeꞌmo, hago,

huno huꞌnigeno nofiꞌmo hageteno no yosaleꞌmo
kino haiꞌniye. Yonaꞌa ani nofifeꞌmo lusi kava
huno amuse huꞌniye. 7 Egamo kotilamiyapiꞌmo
Gotiꞌa mago kafamo alino kayo ateꞌnigeno eno
nofipiꞌmo neꞌnigeno falu teꞌniye. 8 Yegemo
haineteno leꞌnigenoꞌaeꞌmo Gotiꞌa amuko yasimo
alino ateꞌnigeno amuko yasi alige yegemoꞌmo
Yona agenopaleꞌmo alege huꞌnigeno Yonaꞌa
aulagamoꞌmo atete huteno kalafe kalafe
huꞌnigeno faligefeꞌmo huꞌniye. Yonaꞌa Gotifeꞌmo,
Faliguve. Afaꞌa maisuvana kanale osugiye.
Kanale kavanageꞌna afaꞌa faliguve, huno ha
paiꞌnigeno 9Gotiꞌa, Nofiꞌmo falu teꞌniyaꞌmofeꞌmo
kaipamo leꞌnigeka kanale kavaꞌmo nehapiye,
huno afi geꞌnigenoꞌaeꞌmo, he, naipamo lusi kava
huno leꞌnigeꞌna alagepa kavaꞌmo nehuve. Afaꞌa
faligesuve, huno ha paiꞌniye.

10 Ala kava neꞌmoꞌa, Ani nofiteꞌmo yagaika
oꞌatege alagepa huno hanesiyafeꞌmo aliꞌyaꞌmo
oꞌalige huka maiꞌnane. Ani nofiꞌmo magoke
haniꞌilagamo malage huno hageteno alu
haniꞌilagamo ago falu teꞌniye. Ani aise nofiꞌmo
ina agufa nofifeꞌmo kahau huka neꞌatane.
11 Ani kava huꞌna Niniva vayaꞌaifeꞌmo nahau
huꞌna neꞌapatove. Niniva taonifiꞌmo lusi asole
nute mafaꞌne anagaꞌmo vani hataleti tuveti
tauseniꞌamo (120,000) maige asole afumo maige
huꞌa maiꞌnae, huno ha paiꞌniye.

